Коми Республикаса Веськӧдлан котыр юкліс муниципалитетъяс костын субсидияяс ичӧт да шӧр бизнес сӧвмӧдӧм вылӧ
Муниципальнӧй юкӧнъяслы канму отсӧг сетӧм кузя уджтас збыльмӧдӧм йылысь Дінмуса экономика сӧвмӧдан министр Владимир Бармашов висьталіс республикаса Юралысь Вячеслав Гайзерлы. Республиканскӧй сьӧмкудйысь квайт миллион шайт лои сетӧма 13 муниципалитетлы выль сикас канму отсӧгкӧд йитӧдын, мый серти софинансируйтӧны предпринимательство юкӧнын ичӧт проектъяс збыльмӧдӧм могысь муниципальнӧй юкӧнъяслысь рӧскод кӧсйысьӧмъяссӧ. Субсидияяссӧ сетӧны «Экономика сӧвмӧдӧм» канму уджтас серти.

Ичӧт проектъяс воисны Усинскысь, Интаысь, Печораысь, Сосногорскысь, Кулӧмдін, Сыктывдін, Емдін, Удора, Луздор, Чилимдін, Мылдін да Княжпогост районъясысь. Проектъяс серти мероприятиеяссӧ веськӧдӧма олысьясӧс чорыд ломтасӧн (пескӧн) могмӧдӧм вылӧ, муниципалитетъясын туйяс видзӧм (весалӧм) вылӧ, йӧзӧс транспортӧн могмӧдӧм вылӧ, сёян-юанӧн ӧтув вердӧм вылӧ, шыблас переработайтан производство лӧсьӧдӧм вылӧ, пиломатериалъяс переработайтан ӧнія производство выльмӧдӧм вылӧ, связь услугаяс (Ӧтуввез везйӧ пырны позянлун) котыртӧм вылӧ да мукӧд.

«Местаясын ичӧт да шӧр бизнеслы отсалӧм — миян шӧр могъяс пиысь ӧти, та йылысь ми висьтавлім нин эг ӧтчыдысь. Та дырйи медколанаыс — бизнес-проектъяс, кутшӧмъяс колӧны олӧмлы — мед кӧть пескӧн могмӧдӧм либӧ туйяс весалӧм. Колӧ гӧгӧрвоны, мый талун вузасьӧмыс тырмымӧн, а воӧдчыны быд керкаӧдз, быд сикас юалӧм решитны оз вермы ни ӧти чиновник. Могъяссӧ колӧ решитны ӧтув, сы лыдын — предпринимательство пыр. Сы вӧсна любӧ, мый талун йӧзыс кӧсйӧны решайтны меставывса могъяссӧ ас вынъясӧн да власьтсянь гарантируйтӧм отсӧгӧн», - висьталіс Вячеслав Гайзер.

